
amelia valcarcel - filosofoa 

«Demokrazia da genero indarkeria gainditzeko baliabidea» 

Mugimenduaren historia aztertu ostean, internazionalismoa dela feminismoaren erronka nagusia esan du Valcarcelek. 

i. Bilbao - LEIOA 

Internazionalismoak izan behar du emakume feministen erronka nagusia. Bai behintzat globalizazioa nagusi den garai hauetan. Horixe esan du Amelia Valcarcel (Madril, Espainia, 1950) filosofoak genero indarkeriaren sustrai kulturalak aztertzeko EHUn eskaini duen berbaldian. Mendebaldeko emakumeek lortzeke dauzkatenak gutxi ez badira ere, eskuratu dituzten eskubideak hezkuntza eskubideak lehenengo, eta, gero eskubide politikoak eta zibilak munduko txoko guztietara zabaldu behar dituztela esan die Sexua eta Filosofia (1991) gogoeta liburuarekin Espainian feminismoaren pentsalari handienetako bat bihurtu zen emakumeak. «Feminismoaren indarra eta eragina Mendebaldeko herrialdeetara mugatzen bada, jai daukagu; arriskuan izango dira hainbat borrokei esker lortu ditugun eskubideak». 

Gurean, emakumeen kontrako indarkeria kasu bat gertatzen denean zerk egiten du huts feminismoak ala demokraziak? 

Ez batak eta ez besteak ez dute huts egiten halakoetan. Horretan ez daukat zalantzarik. Emakumeen kontrako indarkeriari aurre egiteko, eta gehiago esango nuke, egunen batean biolentzia mota hori indargabetu ahal izateko ere demokrazia da daukagun baliabide bakarra. 

Nola ulertu daiteke neskekin batera hazitako mutiko gazteek euren aiten jarrera bertsuak hartzea? 

Gakoa da ez dituztela jarrera berak hartzen edo errepikatzen. Besterik pentsatu ohi dugun arren, mutil gazteen portaera biolentoak ez du zerikusirik euren aitengan ikusi dutenarekin. Adineko gizonek nagusitasunari eusteko eta emakumearenganako botere harremana berritzeko erabiltzen dute indarra eurenak dituzten, jabetza pribatua bailiran, emaztea, alaba edo arreba kontrolpean izateko.Mutikoena guztiz bestelako indarkeria da. Gaurko mutil gazteek aintzat hartzen dute neskak euren berdinak direla, eta horregatik pentsatzen dute mutilen artean dabiltzanean berdinen artean, alegia zilegi dena, hau da indarkeria baliatzea, neskekin ere zilegi dela. Eta ez da horrela.Sakoneko arazoa mutilok biolentziaren inguruan ikasi dutena da, ez baitakite indarra erabili barik euren artean negoziatzen. 

Administrazioak feminismoaren hizkera hartu izanak hizkera hutsa, praktika ahaztuz mesede baino kalte gehiago ez al dio egin emakumeen askapen mugimenduari? 

Ez dut uste horrela gertatu denik. Erakundeek emakumeon arazoak serio hartzen badituzte ez da halakorik gertatzen. Aitzitik, herritarren ordezkari politikoek gizartearekin bat egin duten neurrian askatasunak aurrera egitea lortu du. Guztion askatasunak, emakumeonak bezala gizonenak ere. 

Eusko Legebiltzarrean gizon eta emakumeen artean ezarri duten parekotasunak balio du zerbaitetarako? 

Gizartean emakumeak eta gizonak bagaude, maila eta kopuru bertsuan bagaude eta, gutxi gorabehera, antzeko gauzak egiten baldin badakigu, botere eremuetan ere berdin egon beharko dugu; berdin kopuruetan, eremu horietan ere antzeko gauzak egiten dakigulako. 

Zer deritzozu hainbat lekutan emakumeek alderdi feministak antolatzeko hartu duten bideari? 

Emakumeon autoantolakuntza sustatzen duen oro begi onez ikusten dut, jakina. Baina alderdia hauteskundeetara jotzeko asmoarekin egiten bada, ez nator bat. Zergatik? Esperientziak erakutsi digulako ez dela eraginkorra; horrenbestez botoak zatikatu eta galdu egiten direla, mugimendua bera ahulduz. Botere eremuetan eragin nahi badugu, eraginkorragoa iruditzen zait emakume feministok alderdi nagusien barruan lan egitea, horietan geure ideiak sustatzeko. 

Mendebaldeak feminismoa irakatsi diezaioke Ekialdeari? 

Arazoa da irakaskuntzaren gakoa ikaslean datzala, eta horrek ikasi nahi ez badu dena alferrik dela. Eta gaur egun lurralde horietan feministak diren herritarrek etengabe sufritzen dituzte jazarpenak eta erasoak. 
Globalizazioak kultur aniztasuna dakar berarekin. Horren aitzakian ez dira eskubideak zapaltzen? 

Zoritxarrez, gehiegitan gertatzen da hori, kultur aniztasunaren izenean lotsagarriak diren jarrerak zuritzen direla. Portaera horiek saihesteko beharrezkoa litzateke teoria aldetik erabiltzen ditugun terminoak zehatzago aukeratzea. Kultur aniztasunak esan nahi du esan nahi duena; hau da, mundu honetan izateko modu asko dagoela. Aniztasuna dagoela, alegia. Besterik da, baina, guztiak onak edo egokiak direla pentsatzea. Zerekin neurtu badaukagu: Giza Eskubideen aktan ageri diren eskubideak dira neurgailurik aproposenak. 
Gai honetan badago musulman eta kristauen artean bereizterik? 

Gurean oraindik ez daukagu hori neurtzen ibiltzeko motiborik. Egia da ghettoak sortzen ari direla nonahi, eta horrekin kontuz ibili behar dugu. Oso arriskutsua da ghettoak egin eta denok elkarrekin ez bizitzea. 



